Rwy’n athrawes ysgol Gynradd.  Beth yw’n hawliau i pan mae rhiant yn hwyr yn casglu plentyn o’r ysgol – gall fod hyd at hanner awr yn hwyr, a hynny’n ddyddiol?

Nid oes disgwyl i athro aros ar safle’r ysgol am fwy na 10 munud ar ôl terfyn y diwrnod ysgol.
Nid yw’n dderbyniol bod rhiant yn gyson hwyr yn casglu plentyn.  Serch hynny, rhaid sicrhau diogelwch plant.  
Cyngor UCAC:

Dylech gael sgwrs gyda’ch Pennaeth er mwyn sicrhau ei bod/fod yn ymwybodol o’r broblem a gofyn iddi/iddo gysylltu â’r rhiant er mwyn trafod y broblem.  Dylid pwysleisio pwysigrwydd codi’r plentyn ar yr amser cywir.  
Os oes problem dros dro, e.e. bod y person sydd fel arfer yn codi’r plentyn yn yr ysbyty gellir dod i drefniant dros dro o fewn yr ysgol.
Os mae’n debygol bod gan y rhiant broblem barhaol dylid annog gwneud trefniadau i rywun arall gasglu’r plentyn ar ddiwedd y dydd.
Beth bynnag fydd y penderfyniad nid chi fel yr athro dosbarth ddylai fod yn gyfrifol am y plentyn yn ystod y cyfnod hwn.
Os nad yw’r sefyllfa’n gwella a’ch bod yn cael eich dal yn y sefyllfa o warchod y plentyn, hysbyswch y Pennaeth bod eich Undeb wedi'ch cynghori i fynd â’r plentyn at y Pennaeth ar ddiwedd y dydd.
Cyngor UCAC i’r Pennaeth:

Nid yw’n arfer dda i ganiatáu i riant / rhieni gasglu plant yn hwyr yn rheolaidd o safle’r ysgol. Wrth gwrs mae yna eithriadau oherwydd ffactorau annisgwyl neu ffactorau dros dro ond pan mae’n digwydd yn rheolaidd mae’n bwysig ymdrin â’r mater rhag gosod cynsail i rieni eraill.  Nid gwaith athrawon na phenaethiaid yw cynnig gwasanaeth gwarchod plant.
Trefnwch gyfarfod gyda’r rhiant / rhieni i drafod y broblem ac i ddarganfod os oes rheswm penodol.  Pwysleisiwch gyfrifoldeb y rhieni am ofal y plentyn a bod rhaid iddynt wneud trefniadau addas. Os oes problem gan y rhieni am gyfnod penodol, am resymau eithriadol, efallai bydd modd i chi ganiatáu mwy o hyblygrwydd iddynt, dros dro.
Os nad yw’r drafodaeth yn datrys y broblem, cysylltwch â’r AALl i ofyn am gyngor.
Sicrhewch fod Cadeirydd y Llywodraethwyr yn ymwybodol eich bod yn cyfarfod y rhiant / rhieni, a.y.b.
